
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2011 ԹՎԱԿԱՆԻ ՄԱՅԻՍԻ 5-Ի N 670-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ

Հայաստանի Հանրապետության կառավարությունը որոշում է.
1. Հայաստանի Հանրապետության կառավարության 2011 թվականի մայիսի 5-ի «Կենսաթոշակ վճարելու կարգը հաստատելու մասին» թիվ 670-Ն որոշման (այսուհետ՝ որոշում) մեջ կատարել հետևյալ փոփոխությունները և լրացումները`
1) Որոշման նախաբանը շարադրել հետևյալ խմբագրությամբ.

«Հիմք ընդունելով «Պետական կենսաթոշակների մասին» Հայաստանի Հանրապետության օրենքի 35-րդ հոդվածի 2-րդ, «Հայրենական մեծ պատերազմի վետերանների մասին» Հայաստանի Հանրապետության օրենքի 4 հոդվածի 5-րդ, «Հայաստանի Հանրապետության պետական պարգևների և պատվավոր կոչումների մասին» Հայաստանի Հանրապետության օրենքի 45-րդ հոդվածի 3-րդ մասերը, «Զինծառայողների և նրանց ընտանիքների անդամների սոցիալական ապահովության մասին» Հայաստանի Հանրապետության օրենքի 34.1-րդ, «Պետական նպաստների մասին» Հայաստանի Հանրապետության օրենքի 6-րդ և 35-րդ հոդվածները և 1994 թվականի ապրիլի 15-ին Անկախ պետությունների համագործակցության մասնակից պետությունների կառավարությունների կնքած «Հայրենական մեծ պատերազմի մասնակիցների և հաշմանդամների, այլ պետությունների տարածքներում մարտական գործողությունների մասնակիցների, զոհված զինծառայողների ընտանիքների արտոնությունների և երաշխիքների փոխադարձ ճանաչման մասին» համաձայնագիրը՝ Հայաստանի Հանրապետության կառավարությունը որոշում է.

2) Որոշման N 1 հավելվածի՝
ա. 1-ին կետը շարադրել հետևյալ խմբագրությամբ.
«1. Սույն կարգով կարգավորվում են Հայաստանի Հանրապետության աշխատանքի և սոցիալական հարցերի նախարարության սոցիալական ապահովության պետական ծառայության միջոցով վճարվող՝ կենսաթոշակը, կենսաթոշակառուի մահվան դեպքում տրվող թաղման նպաստը և կենսաթոշակառուի մահվան պատճառով չվճարված կենսաթոշակի, պատվովճարի, ամենամսյա պարգևավճարի, ծերության նպաստի, հաշմանդամության նպաստի, կերակրողին կորցնելու դեպքում նպաստի և սոցիալական ապահովության այլ ծրագրերով նախատեսված դրամական վճարների գումարները վճարելուն առնչվող հարաբերությունները, եթե Հայաստանի Հանրապետության օրենսդրությամբ այլ բան նախատեսված չէ:,
բ. 3-րդ կետում «կենսաթոշակի» բառից հետո լրացնել «, ինչպես նաև պատվովճարի, ամենամսյա պարգևավճարի, ծերության նպաստի, հաշմանդամության նպաստի, կերակրողին կորցնելու դեպքում նպաստի և սոցիալական ապահովության այլ ծրագրերով նախատեսված դրամական վճարների» բառերը,
գ. 4-րդ կետը լրացնել հետևյալ բովանդակությամբ նոր նախադասությամբ.

«Կենսաթոշակն անկախիկ եղանակով ստանալու համար կենսաթոշակառուն (անչափահասի կամ խնամակալության տակ գտնվող կենսաթոշակառուի դեպքում` նրա օրինական ներկայացուցիչը) այցելում է բանկ և իր անվամբ բացում բանկային հաշիվ: Կենսաթոշակառուի պահանջով նրան տրամադրվում է բանկային հաշվի համարը հավաստող տեղեկանք՝ կենսաթոշակ նշանակող ստորաբաժանմանը ներկայացնելու համար: Տեղեկանքում նշվում է կենսաթոշակառուի անունը, ազգանունը, անձը հաստատող փաստաթուղթը, բանկային  հաշվի բացման ամսաթիվը և բանկային հաշվի համարը:»:»,
դ. 6-րդ կետը լրացնել հետևյալ բովանդակությամբ նոր պարբերությամբ.

«Դիմումին կից կարող է ներկայացվել նաև սույն կարգի 4-րդ կետում նշված տեղեկանքը:»,
ե. 10-րդ կետից հետո լրացնել նոր 10.1-ին և 10.2-րդ կետեր հետևյալ բովանդակությամբ. 
«10.1. Բանկը բանկային հաշվի պայմանագիր կնքելու համար կենսաթոշակառուից պահանջվող փաստաթղթերի ցանկը տեղադրում է բանկի պաշտոնական կայքում:

10.2. Բանկը փաստաթղթերի ընդունման պահից 2 աշխատանքային օրվա ընթացքում կնքում է կենսաթոշակառուի հետ բանկային հաշվի պայմանագիր, եթե Հայաստանի Հանրապետության օրենսդրությամբ կամ բանկի ներքին իրավական ակտերով այլ տեղեկատվություն և դրա հետ կապված այլ ժամկետներ չեն պահանջվում, և  բանկային հաշվի պայմանագիր կնքելու օրը տրամադրում է կենսաթոշակ նշանակող մարմին ներկայացվելիք տեղեկանքը:».
3) Որոշման 1-ին կետի 2-րդ ենթակետով հաստատված լիազոր մարմնի և բանկի միջև կնքվող կենսաթոշակների վճարման ծառայությունների մատուցման պայմանագրի օրինակելի ձևի (N2 հավելվածում) N 2 1.1.1-րդ ենթակետը շարադրել հետևյալ խմբագրությամբ.

«1.1.1. կենսաթոշակ` ծառայության միջոցով վճարվող` կենսաթոշակի, նաև  կենսաթոշակառուի մահվան դեպքում տրվող թաղման նպաստի և կենսաթոշակառուի մահվան պատճառով չվճարված կենսաթոշակի գումարներ, պատվովճարի, ամենամսյա պարգևավճարի, ծերության նպաստի, հաշմանդամության նպաստի, կերակրողին կորցնելու դեպքում նպաստի և սոցիալական ապահովության այլ ծրագրերով նախատեսված դրամական վճարների գումար.».
4) Որոշման 1-ին կետի 3-րդ ենթակետով հաստատված լիազոր մարմնի և վճարահաշվարկային կազմակերպության միջև կնքվող` կենսաթոշակները կանխիկ եղանակով վճարման ծառայությունների մատուցման պայմանագրի օրինակելի ձևի (N 3 հավելվածում) 2.3.2-րդ ենթակետը շարադրել հետևյալ բովանդակությամբ.

«2.3.2. կենսաթոշակը կենսաթոշակառուին տրամադրելու նպատակով կենսաթոշակառուի բնակության վայրի հասցե այցելել առնվազն 2 անգամ (եթե առաջին այցելության արդյունքում հնարավոր չի եղել կենսաթոշակը տրամադրել կենսաթոշակառուին).»:
2. Սույն որոշումն ուժի մեջ է մտնում պաշտոնական հրապարակման օրվան հաջորդող տասներորդ օրը:

<<Օրենսդրության կարգավորման ազգային կենտրոն>> ԾԻԳ ՊՀ տնօրեն 

Արմեն Եղիազարյան

ՀԻՄՆԱՎՈՐՈՒՄ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2011 ԹՎԱԿԱՆԻ ՄԱՅԻՍԻ 5-Ի N 670-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ  ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ
1. Անհրաժեշտությունը. 
ՀՀ տնտեսական ոլորտը կարգավորող իրավական ակտերի բարեփոխումների խորհրդի  (այսուհետ՝ Խորհուրդ) կողմից հաստատված ՀՀ կառավարության աշխատակազմի «Օրենսդրության կարգավորման ազգային կենտրոն» պետական հիմնարկի ուսումնասիրության ենթակա ոլորտներից մեկը՝ սոցիալական ոլորտն է, այդ թվում նաև՝ կենսաթոշակային ենթաոլորտը: Ոլորտի ուսումնասիրությունն ուղղված է դրանք կարգավորող իրավական ակտերի կրճատմանը, պարզեցմանը, մասնավորապես՝ դրանցով սահմանված տնտեսապես ոչ արդյունավետ և աննպատակահարմար մեխանիզմների կրճատմանը:

2. Ընթացիկ իրավիճակը և խնդիրները. 

Կենսաթոշակների վճարման մասին օրենսդրությամբ կենսաթոշակը անկանխիկ եղանակով ստանալու կամ բանկը փոխելու  ցանկության դեպքում, ըստ գործող կարգի, կենսաթոշակառուից պահանջվում է դիմել կենսաթոշակ նշանակող մարմին: Մինչդեռ, նույն կարգի 6-րդ կետի 3-րդ ենթակետում պահանջվում է բանկում բացված բանկային հաշիվը: Սա նշանակում է, որ  կենսաթոշակառուն մինչև կենսաթոշակ նշանակող մարմին գնալը պետք է դիմի միանգամից բանկ՝ բանկային հաշիվ բացել և կենսաթոշակային պլաստիկ քարտ ստանալ: Պահանջը հանելու կամ հստակեցնելու պարագայում կկրճատվի գործընթացի մեկ քայլ: Իրավական ակտը չի կարգավորում կենսաթոշակառուի և բանկի միջև հարաբերությունները, քանի որ դրանք քաղաքացիա-իրավական հարաբերություններ են, սակայն կենսաթոշակառուին՝ որպես սոցիալական պաշտպանության կարիք ունեցող անձի, նրա թոշակավորման գործընթացը հեշտացնելու, հստակեցնելու և ուղղորդելու նպատակով նպատակահարմար է, որ  պահանջվող փաստաթղթերի ցանկը բանկերը տեղադրեն իրենց պաշտոնական կայքերում, դրանով իսկ կթեթևացնեն նաև բանկի՝ հաճախորդների վրա ծախսվող ժամանակը:

Կանխիկ կենսաթոշակի դրամադրման դեպքում համապատասխան կազմակերպության կողմից առանց ստորագրության կենսաթոշակառուին վճարման ժամանակացույց ներկայացնելը արդյունավետ քայլ չէ, հետևաբար այս հարցը պետք է մանրամասն քննարկվի համապատասխան այդ կազմակերպության և շահագրգիռ մարմինների հետ: 

3. Տվյալ բնագավառում իրականացվող քաղաքականությունը. 


ՀՀ կառավարությունը որդեգրել է տնտեսական գործունեության պետական կարգավորման արդյունավետության բարձրացման, պետության կողմից քաղաքացիներին մատուցվող ծառայությունների բարելավման և պարզեցման, գործող նորմատիվ իրավական ակտերի կատարելագործման քաղաքականություն և այդ համատեքստում անհրաժեշտ է իրականացնել կենսաթոշակային ոլորտում օրենսդրական կարգավորման փոփոխութ​յուններ:

4. Կարգավորման նպատակը և բնույթը. 

Հիմք ընդունելով Խորհրդի հանձնարարականը, հաշվի առնելով ուսումնասիրությամբ արձանագրված գործող իրավիճակը և վերը թվարկված խնդիրները առաջարկվում է. 
1) Կարգավորման առարկա դարձնել նաև պատվովճարի, ամենամսյա պարգևավճարի, ծերության նպաստի, հաշմանդամության նպաստի, կերակրողին կորցնելու դեպքում նպաստի և սոցիալական ապահովության այլ ծրագրերով նախատեսված դրամական վճարների գումարները վճարելուն առնչվող հարաբերությունները՝ հաշվի առնելով, որ նշված վճարման տեսակները նույնպես տվյալ որոշման առարկա են, միաժամանակ դրան համապատասխանեցնելով Որոշման նախաբանը:
2) Սահմանել, որ կենսաթոշակառուն մինչև կենսաթոշակ նշանակող մարմին գնալը և անկախիկ եղանակով կենսաթոշակն ձևակերպելը պետք  է այցելի նախ՝ բանկ և բացի բանկային հաշիվ, որպեսզի կրճատվի կենսաթոշակառուի այցերի քանակը և տրանսպորտային ծախսերը:

3) Սահմանել, որ բանկային հաշվի պայմանագիր կնքելու համար կենսաթոշակառուից պահանջվող փաստաթղթերի ցանկը  բանկը տեղադրում է իր պաշտոնակայն կայքում՝ նկատի ունենալով, որ կենսաթոշակառուն սոցիալական պաշտպանության կարիք ունեցող անձ է և նշված տեղեկատվություն ստանալու նպատակով նրա բանկ կատարվող այցերը և ծախսերը պետք է հնարավորինս կրճատել նրա՝ բանկի հետ հարաբերությունները պատշաճ կարգավորելու միջոցով: Նույն նկատառումն վերաբերվում է նաև այն առաջարկությանը, որով սահմանվում է, որ բանկը փաստաթղթերի ընդունման պահից 2 աշխատանքային օրվա ընթացքում ներկայացնում է բանկային հաշվի պայմանագիրը կենսաթոշակառուի ստորագրմանը և բանկային հաշվի պայմանագիր կնքելու օրը տրամադրում է կենսաթոշակ նշանակող մարմին ներկայացվելիք տեղեկանքը:

4) Որոշման Հավելված 2-ում սահմանված լիազոր մարմնի և բանկի միջև կնքվող կենսաթոշակների վճարման ծառայությունների մատուցման պայմանագրի օրինակելի ձևում՝ հստակեցնել «կենսաթոշակ» բառի հասկացությունը՝ լրացնելով Որոշման առարկա հանդիսացող վճարման նոր տեսակներով: 

5) Որոշման Հավելված 3-ում սահմանված լիազոր մարմնի և վճարահաշվարկային կազմակերպության միջև կնքվող` կենսաթոշակները կանխիկ եղանակով վճարման ծառայությունների մատուցման պայմանագրի օրինակելի ձևից հանել կենսաթոշակի վճարման ժամանակացույց սահմանելու պահանջը՝ հաշվի առնելով, որ այս հարցը կարիք ունի լրացուցիչ քննարկման:
5. Նախագծի մշակման գործընթացում ներգրավված ինստիտուտները և անձինք. 

Նախագիծը մշակվել է ՀՀ կառավարության աշխատակազմի «Օրենսդրության կարգավորման ազգային կենտրոն» ՊՀ-ի կողմից:   

6. Ակնկալվող արդյունքը. 

Առաջարկված օրենսդրական կարգավորումը կենսաթոշակառուի համար, որպես քաղաքացիական հասարակության պաշտպանության առավել կարիք զգացող տարր, շահեկան կլինի թե բարոյական, և թե նյութական առումով, կկրճատվի վարչարարությամբ նրա վրա դրված բեռը և կպաշտպանվեն նրա իրավուքները: Կենսաթոշակառուն զերծ կմնա ավելորդ ծախսերից և քաշքշուկներից: 
ՏԵՂԵԿԱՆՔ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2011 ԹՎԱԿԱՆԻ ՄԱՅԻՍԻ 5-Ի N 670-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ  ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԿԱՄ ԱՅԼ ԻՐԱՎԱԿԱՆ ԱԿՏԵՐՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ԱՆՀՐԱԺԵՇՏՈՒԹՅԱՆ ԱՌԿԱՅՈՒԹՅԱՆ ԿԱՄ ԲԱՑԱԿԱՅՈՒԹՅԱՆ ՄԱՍԻՆ
«Հայաստանի Հանրապետության կառավարության 2011 թվականի մայիսի 5-ի N 670-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ այլ իրավական ակտերի ընդունման կամ այլ իրավական ակտերում փոփոխություններ և լրացումներ կատարելու անհրաժեշտության չի առաջանում:
ՏԵՂԵԿԱՆՔ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2011 ԹՎԱԿԱՆԻ ՄԱՅԻՍԻ 5-Ի N 670-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ  ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՊԵՏԱԿԱՆ ԲՅՈՒՋԵՈՒՄ ԾԱԽՍԵՐԻ ԿԱՄ ԵԿԱՄՈՒՏՆԵՐԻ ԷԱԿԱՆ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ
«Հայաստանի Հանրապետության կառավարության 2011 թվականի մայիսի 5-ի N 670-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ Հայաստանի Հանրապետության պետական բյուջեում եկամուտների աճի և ծախսերի էական ավելացում կամ նվազեցում չի նախատեսվում:
